Skyfie 1

1 Konings 19:9-18 

9Hy het in ’n grot ingegaan en die nag daar deurgebring. Toe het die woord van die Here tot hom gekom en vir hom gesê: “Wat maak jy hier, Elia?”

10Hy antwoord toe: “Ek het my met hart en siel gewy aan u saak, Here, Almagtige God. Die Israeliete het die verbond met U verbreek. Hulle het u altare afgebreek en u profete doodgemaak. Net ek alleen het oorgebly, en hulle soek my om my ook om die lewe te bring.”

11Maar die Here sê vir hom: “Kom uit, en gaan staan op die berg voor My, die Here, Ek wil verbygaan.”

Skielik was daar ’n baie sterk wind wat die berg stukkend geruk en die rotse gebreek het voor die Here. Maar in die wind was die Here nie. Na die wind was daar ’n aardbewing. Maar in die aardbewing was die Here nie. 12Na die aardbewing was daar ’n vuur. Maar in die vuur was die Here nie. En na die vuur was daar ’n fluistering in die windstilte.

13Toe Elia dit hoor, het hy sy gesig met sy mantel toegemaak en by die bek van die grot gaan staan. Toe hoor hy ’n stem wat vir hom sê: “Wat maak jy hier, Elia?”

14Hy het geantwoord: “Ek het my met hart en siel gewy aan u saak, Here, Almagtige God. Die Israeliete het die verbond met u verbreek. Hulle het u altare afgebreek en u profete doodgemaak. Net ek het oorgebly, en hulle soek my om my ook om die lewe te bring.”

15Maar die Here sê vir hom: “Draai in jou spore om na die Damaskuswoestyn toe, en as jy daar aangekom het, moet jy vir Gasael salf tot koning van Aram. 16Jy moet ook vir Jehu seun van Nimsi salf tot koning van Israel, en vir Elisa seun van Safat uit Abel-Megola moet jy salf tot profeet om jou op te volg. 17Dan sal dit só wees: wie Gasael se swaard vryspring, Jehu sal hom doodmaak; wie Jehu se swaard vryspring, Elisa sal hom doodmaak. 18Maar Ek sal in Israel die sewe duisend laat oorbly wat nie die Baälbeeld aanbid het nie.”

Geborg deur Bybel-Media

Skyfie 2
1. Ingenooi deur God
Ons raak bewus van ons diepste behoeftes, vrae en vrese en gee ons oor aan God

Skyfie 3 - 5

“Deur diep te luister na die boodskap van enige gegewe oomblik, sal ek instaat wees om die Bron van betekenis agter dit alles te tap (soos om ’n kraan oop te maak) en die ontvouende betekenis van my lewe te besef.

Om so te luister, beteken om met jou hart – jou hele menswees – te luister… Hierdie daaglikse dissipline van luister en reageer noem ons gehoorsaamheid... die enigste alternatief noem ons absurditeit.  

Ab-surdus beteken letterlik absoluut doof!  Ek moet eerder bewustelik geHOORsaam wees - dit beteken om te luister en te doen.”  (David Steindl-Rast)

Skyfie 6

As jy God se Woord in die stilte hoor, sal jy God se stem ook in die geraas van die lewe hoor! 
In die dae toe telegrawe die vinnigste metode van langafstand kommunikasie was, het ’n jong man aansoek gedoen as ’n Morsekode operateur.  Hy stap toe in by die kantoor, neem ’n vorm en gaan sit agter in die lang tou van aansoekers vir dié gesogte werk.  Na ’n paar minute het die jong man opgestaan en verby al die mense geloop en by die bestuurder se kantoor ingestap.
Die ander aansoekers het onder mekaar gegrom en gesê dat die jong man beslis gediskwalifiseer gaan word, want hy het nie soos al die ander, sy beurt afgewag nie.
Maar kort daarna stap die bestuurder uit en kondig aan dat dié jong man die werk gekry het.
Die ander aansoekers was hoogs ontsteld en het erg geprotesteer: “Wag ’n bietjie, ons verstaan nou nie mooi nie - hy het laaste hier ingestap en nie een van ons is eers ’n onderhoud toegestaan nie.  Dis nie regverdig nie!”
Die bestuurder het kalm geantwoord:  “Ek is jammer, maar die hele tyd wat julle hier gesit het, het die telegraaf die volgende boodskap in Morse Kode getik: “As jy hierdie boodskap verstaan, kom dan in, die werk is joune.”  Die jong man het net gereageer op dié boodskap!”
As jy God se Woord in die stilte hoor, sal jy God se stem ook in die geraas van die lewe hoor!

Kom ons luister weer na David Steindl-Rast se betekenisvolle woorde…(Skyfies 3-5)

Skyfie 7
2. Ingaan in God se tyd
Ons betree God se wêreld en gaan in God se vrede in

Skyfie 8

Vir die kinders
Alternatief 1
Wie van julle het al vir God gesien?  Niemand nie.  Ook in die Bybel se tyd was daar net ’n paar mense wat God gesien het.  Moses het God gesien, maar net van agter af, nadat God Hom in ’n rotsskeur toegemaak het.  
Elia het ook vir God gesien, maar sy verhaal is baie interessant.  Hy het die stem van God gehoor wat sê dat hy uit sy grot moes kom omdat God aan hom gaan verskyn.  Anders as wat ons sou raai, het God nie in donderslae en stormwinde en vlamme van vuur verskyn nie.  Nee, sy verskyning was net ’n fluistering in die windstilte.
Hoe dink julle kan God vandag aan ons verskyn?  Laat die kinders vertel hoe hulle dink God met ons kan praat/aan ons kan verskyn.  Let Wel:  God is die kreatiewe – Hy het immers geskep (ge-create – waarvandaan ons woord ‘kreatief’ kom).  Hy kan dus op enige kreatiewe manier verskyn en praat.  
Daar is egter een ding wat ons sal moet doen om God te “sien”.  Dis soos om die DStv-sein op te vang.  Jy moet ’n skottel hê en jy moet dit teen die muur aan die buitekant opsit.  Dan moet jy op die regte kanaal wees.  Elia was nie op die regte kanaal nie.  Elia was op Agab en Isebel inge’tune’.  Toe skakel hy oor na Supersport en National Geographic – maar hy sien niks.  Eers toe hy die TV afsit, vang hy God se kanaal op.
Net so moet ons ook vir God soek en op Hom wag - dan sal ons Hom kan sien - veral in die klein dingetjies.
Skyfie 9 en 10

Alternatief 2
Vra van die ouer mense wie nog Morse-kode ken.  Verduidelik vir die kinders wat Morse-kode is en laat hulle die woord ‘Jesus’ in Morse-kode uitklap.  Of jy kan ’n sinnetjie soos “Luister na God se stem” in Morse-kode vertoon.  Laat die kinders dit saam klap.

God is besig om met ons te praat.  Ons moet luister en soek na sy stem.

Skyfie 11

Alternatief 3
Wys vir die kinders ’n bofbalpet en vra hulle om ’n nuwe speletjie saam met jou te speel.  Sê vir hulle jy gaan die pet in die lug gooi en hulle kan so hard skreeu as wat hulle wil, totdat die pet op die grond val – dan moet hulle absoluut doodstil bly.  Herinner hulle dat hulle so hard as moontlik moet raas terwyl die pet in die lug is, maar dat hulle moet stop, sodra dit land.  

Doen dit ’n paar keer en kyk of hulle dit regkry.  Los dan die pet op die grond – dit beteken hulle moet doodstil bly. Vertel hulle die storie van Elia en hoe hy nie God se stem gehoor het in die lawaai van die stormwind, die aardbewing of vuur nie, maar net in en na die klank van die stilte!

Vra die kinders wanneer hulle naby God voel:  wanneer daar harde musiek en druk verkeer is wat raas rondom hulle – of wanneer alles doodstil is.  Moedig hulle aan om stilte in hulle dag te inkorporeer, sodat hulle God se stem in die doodse stilte kan hoor.

Skyfie 12
3. Luister na God se Woord
Ons luister dieper na die Woord en ontmoet God

Skyfie 13

Romeine 7:15-25   Wat maak jy hier?

1 Konings 19:9-18 - “Wat maak jy hier?”
Inleiding
Om na die hoogtepunt van 1 Kon 18 vir Elia gebroke en aan die vlug te vind, is ’n skokkende ontdekking.  Elia beleef sy lewe as sinloos en pleit selfs dat die Here sy lewe eerder moet neem.  Die noodkreet klink soos dié van Moses (Num 11:15), Job (Job 7:15–16) en Jona (Jona 4:3 en 8).  Die man is depro verby.  Daarom is die vraag wat die Here aan hom vra, ook die een wat ons wil vra “Wat maak jy hier (vers 9 en 13)?”  Dis asof selfs die Here dit amper nie kan verstaan nie en wil sê: “Elia jy het tog My naam.  Jy het My krag ervaar en in My naam wonders gedoen.  Wat maak jy hier?”
 
Wat het aanleiding gegee tot Elia se krisis?
 
(  Hy was fisies afgetakel.  Elia was tot die dood toe moeg. (Let op die dubbele opdrag om te eet en wakker te word in verse 5 en 7).
 
(  Elia beleef homself as alleen (selfs sy slaaf laat hy agter.  Dis asof hy uit sy amp bedank het).  Hy maak ook die foutiewe afleiding dat hy alleen oorgebly het (verse 10 en 14).
 
(  Vrees.  Elia besef waarskynlik dat as Isebel se boodskapper hom kan opspoor, kan haar soldate dit ook doen.  Sy was Agab se vrou - ’n Baäl aanbidder - en die werklike mag agter die kroon.  
 
(  Die Antiklimaks na Hoofstuk 18.  Hy was nou skielik sonder ’n taak en hy ervaar boonop in plaas van applous, eerder vervolging.
 
(  Ontnugter oor homself: Luister na vers 4 - Ek is niks beter as my voorvaders nie.  Elia het moontlik by homself gedink “Hulle het dalk afgedwaal, maar ek ... nooit.”
 
(  Teleurstelling in sy geloofsgenote: Hoor vir Elia in vers 10 - “Ek het my met hart en siel gewy aan u saak, Here, Almagtige God. Die Israeliete het die verbond met U verbreek. Hulle het u altare afgebreek en u profete doodgemaak. Net ek alleen het oorgebly, en hulle soek my om my ook om die lewe te bring.”
 
Waaruit bestaan sy herstel?
 
( Ten diepste vlug hy na God toe.  Elia is na Horeb (ook Sinai genoem) toe om die Here te gaan raadpleeg, want dit was die plek waar God vir Moses ontmoet het.  Verskeie elemente van die verhaal herinner ’n mens aan Moses se ervarings met die Here.  So word Elia eintlik as ’n tweede Moses uitgebeeld. 
 
(  God kom hom daar opsoek en versorg: Geestelik sowel as fisies (vers 5 en 7).
 
(  God vra verantwoording van hom: “wat maak jy hier”“  (Vers 9 en 13). ’n Gelowige is tog op aktiewe diens.
 
(  Hy word bemoediging deur ’n verskyning van God self (anders as op Karmel waar dit met krag en mag geskied het, is dit by Horeb in stilte).  Let op daar is drie hewige natuurverskynsels (die baie sterk wind , die aardbewing  en die vuur) waarin die Here nie verskyn nie. Hy kom eerder saggies, soos in die tuin van Eden (Gen 3:8) in ’n fluistering in die windstilte.
 
(  Hy kry nuwe opdragte (vers 15-18) - voltooi die revolusie (salf twee konings Gasael tot koning van Aram en Jehu tot die nuwe koning van Israel en maak Elisa tot profeet).  Maak Agab en Isebel met ander woorde nóg kwater vir jou!  Die salwing van Gasael wys op God se universele heerskappy.
 
(  Hy ontvang ’n korreksie op sy opvatting dat hy alleen is.  Die waarheid is eerder dat alhoewel Isebel die profete van die Here laat doodmaak het, Obadja ’n honderd profete gered en onderhou het (18:4)!  Elia staan dus nie werklik alleen nie. 
 
Dis egter nie maklik om ’n geknakte gees te genees nie.
 
(  God werk 40 dae met hom (vers 8).  Selfs nie eens God se verskyning maak alles oombliklik weer reg nie!  
 
Tog verander dinge...
 
(  God se opdrag verander egter sake – Hy kry ’n opvolger.  Wanneer hy Elisa op pad teëkom, besig om te ploeg, gooi Elia sy mantel oor hom (vers 19).  Elisa het sy roeping dadelik verstaan en gehoorsaam nadat hy almal gaan groet het.  Let op hoedat hy sy beeste slag en met hulle toerusting braai (vers 21)!  Vir Elisa was daar geen omdraai meer gewees nie.  Hy was nie ’n man wat dinge halfhartig gedoen het nie.
 
(  Later is Elia na Agab se paleis om vreesloos God se oordeel aan te kondig.  Agab besef dit en vra: het jy my gekry?  1 Kon 21:20 -  Elia het geantwoord: “Ek het jou gekry. Die Here sê vir jou: ‘Omdat jy jou daaraan oorgegee het om te doen wat verkeerd is in my oë, 21gaan Ek ’n ramp oor jou bring en jou vernietig. Ek gaan al die manlikes in Agab se geslag sonder enige uitsondering uit Israel uitroei. 22Omdat jy My uitgetart het en omdat jy Israel laat sondig het, sal Ek met jou huis maak soos met die huis van Jerobeam seun van Nebat en soos met die huis van Baesa seun van Agija.’  23”En oor Isebel het die Here gesê: Die honde sal Isebel opvreet by die voorste muur van Jisreël. 24Wie uit Agab se familie in die stad sterf, die honde sal hom opvreet, en wie in die oop veld sterf, die roofvoëls sal hom vreet.” 

 
Skyfie 14
4. Luister na mekaar
God maak ons ’n luisterende gemeenskap en praat ook deur ander mense met ons

Skyfie 15
5. Luister na ander en die tye
Ons stel onsself oop om God van onverwagse kante af te hoor

Skyfie 16
6. Luister weer na God se Woord
Ons fokus op die Gees se beweging in ons hart en gedagtes

Skyfie 17

Uit die ryk storie-tradisie van die woestyn-vaders, kom hierdie storie:  

Eendag het Theofilus, die biskop van Alexandrië, die woestyn-vaders kom besoek. En terwyl die broers so saam is, sê hulle vir hulle leier, Abba Pambo:  “Sê iets sodat die biskop se siel hier verryk kan word.”  Die ou man het geantwoord:  “As hy nie deur my stilte geïnspireer word nie, sal hy ook nie deur my woorde geïnspireer word nie.”

Skyfie 18

Elia is uitgebrand! ’n Man wat 450 profete van Baäl en 400 profete van die godin Asjera man alleen teengestaan het op die berg Karmel, word bang, moedeloos en wil handdoek ingooi toe hy die boodskap kry van koningin Isabel: “Môre is jy ’n lyk!”  
 
As jy moeg is, verloor jy perspektief,  veral geloofsperspektief!
Skyfie 19

“We are what we do with our attention” 
Jy kry jou geloofsperspektief, wat eintlik jou positiewe lewensperspektief is, terug as jy jou aandag verskuif.
 

Soos die digter John Ciardi gesê het: “We are what we do with our attention.”  Ons is wat ons doen met ons aandag, ja, ons word wat ons doen met ons aandag!  Elia se aandag is op die verkeerde plekke en die verkeerde mense.  Hy moet op reis gaan en iets belangriks beleef...

Skyfie 20

Hoe volg ons as gelowiges Sy voetspore in hierdie gejaagde en raserige lewe, WANT dit wat jy met jou aandag doen, word jy? 
Elia leer dat stilte swanger is met die teenwoordigheid van God.  Gee aandag: in die stilte hoor jy God se fluistering... Daar is oomblikke in die lewe waar God al die praatwerk doen en ons doen al die luister-werk.  Elia is weer deur hierdie ervaring van stilte verfris met ’n nuwe perspektief op God, die lewe en homself.  Hoe volg ons as gelowiges Sy voetspore in hierdie gejaagde en raserige lewe, WANT dit wat jy met jou aandag doen, word jy?

Skyfie 21

Moeder Teresa oor stilte
Luister na hierdie wonderlike woorde van Moeder Teresa in hierdie gejaagde lewe van ons:

“We need to find God and God cannot be found in noise and restlessness. God is the friend of silence. See how nature - trees, flowers, grass - grow in silence; see the stars, the moon, the sun, how they move in silence.  Is it not our mission to give God to the poor in the slums?  Not a dead God, but a living, loving God. The more we receive in silent prayer, the more we can give in our active life. We need silence to be able to touch souls. The essential thing is not what we say, but what God says to us and through us.  All our words will be useless unless they come from within - words which do not give the light of Christ, increase the darkness.”

Skyfie 22

Mini Sabbat-oomblikke
Om die kuns van stilte te beoefen, moet ons leer om klein mini Sabbat-oomblikke in ons lewe in te bou soos wat ’n mens leer uit hierdie wysheid van Eugene Peterson (vertaal self):

“The most striking thing about keeping the Lord's Day, is that it begins by not doing anything. The Hebrew word, Shabbat, which we take over as is, untranslated, into our language, simply means, “Quit; stop; take a break.” As such it has no religious or spiritual content: Whatever you are doing, stop it. Whatever you are saying, shut up. Sit down and take a look around you. Don't do anything. Don't say anything. Fold your hands. Take a deep breath... .

I don't see any way out of it: If we are going to honor the Father, we must keep the Sabbath. We must stop running around long enough to see what He has done and is doing. We must shut up long enough to hear what He has said and is saying. All our ancestors agree that without silence and stillness there is no spirituality, no God-attentive, God-responsive life.”

Skyfie 23
“Wanneer jou hart praat, neem goeie notas.” 

Skyfie 24
Storie van die heilige sy-drom  (silk drum)
Lank, lank gelede in antieke Japan, het daar ’n magtige man geleef wat besef het sy dood is naby. Hy het sy enigste dogter, prinses Yumiyo, aangemoedig om te trou.  Hy het vir haar gesê:  “My liefste dogter, die groen van die pruimbome het gekom en gegaan en dis al weer bloeiseltyd.  Maar jy het nog nie ’n man gekies nie.  Al die mans wat sover om jou hand kom vra het, het jy van die hand gewys.  Gaan ek, jou pa, sterf sonder dat ek jou getroud gesien het en sonder om die gesiggies van my kleinkinders te bewonder?”

Prinses Yumiyo het geantwoord:  “Nee, pappa, ek sal ’n drom maak van egte sy. Die man wat die noot hoor as ek die drom slaan, daardie man sal ek trou.”

“Wat se nonsens is dit!” antwoord die man.  “‘n Sy-drom maak geen klank nie. Arme ek, ek sal doodgaan sonder dat ek my kleinkinders gesien het.”

Maar die mooie prinses Yumiyo het ’n sterk wil en sy het haar spesiale drom uit sy gemaak.

Baie jong mans het na Yumiyo en haar sy-drom kom luister, nie net omdat sy beeldskoon was nie, maar ook omdat sy skatryk was!  Maar niemand kon die klank van die sy-drom hoor as sy daarop gespeel het nie. Maande het gekom en gegaan, terwyl lang rye potensiële trou-mans hulle opwagting gemaak en dan net so vinnig weer verdwyn het!  Die magtige man, die vader, het net gesê:  “Ek het mos vir jou gesê! Ek het mos vir jou gesê!”

Toe op ’n dag verskyn daar in die binnehof van die paleis ’n jong, pragtig geklede man. Hy het laag gebuig voor die magtige man en toe voor die prinses.

“Waar kom jy vandaan?” vra die pa.

“Ek kom van ’n plek ver anderkant die berge en die see.” antwoord die jong vreemdeling.

“En vir wat het jy so ’n ver afstand gereis?” wou Yumiyo se pa weet.

“My heer, ek het gekom om met u dogter te trou.” antwoord die jong man.

“Sy is net bedoel vir die man wat haar sy-drom se klank kan hoor. Wil jy vir my sê jy kon die klank daarvan hoor in jou veraf koninkryk, oor berge en die see?”

“ U is korrek, my heer, geen klank van die drom het my ore bereik nie!”

“Vat dan die pad, jong man, soos al die manne voor jou”  blaf-sê die magtige man beslis.  “Hoekom hang jy nog hier rond?”

“Omdat, my heer, ek sy stilte gehoor het en in die stilte, u dogter se hartklop gehoor het.”

Prinses Yumiyo het geglimlag en haar sy-drom weggesit, want sy het dit nie meer nodig gehad nie.

Skyfie 25
Hulle wat die sy-drom van die hemel hoor, maak inderdaad soos wat Henry Thoreau gesê het:  “If a man doesn’t keep pace with his companions, perhaps it is because he hears a different Drummer play”. 

Skyfie 26

Maar dikwels is ons soos die gefrusteerde jong manne in die ou Japanese storie, wat gretig is om God lief te hê en ons probeer fyn luister na Sy stem, maar hoor niks!  Kan ons nie ook soos die jong man en Elia die stilte van die heilige sy-drom hoor - en daarin God se hartklop en aanraking in die geraas van ons gejaagde lewe nie? 
Skyfie 27

Jy gaan nie vir God in die geraas van die lewe hoor nie 
As jy glo dat God net met ons praat soos in ’n aardbewing of ’n vulkaniese uitbarsting of ’n stormwind of in die donderweer en blitse in die nag, dan sal dit al plekke wees waar jy hom gaan soek en gaan jy Hom dikwels nie daar kry nie.

Skyfie 28

As ons wel glo dat God op Sy sagte sy-drom speel, met Sy sagte vingers van liefde en genade, dan is die sterkste bewys van God se bestaan juis in die stilte van God en in die stilte van Sy Woord. 

Woorde wat, terwyl jy dit lees, jy in die stilte daarvan die fluistering van Sy stem hoor.  Onthou die wyse woorde van Margaret Lee Runbeck: “Silences make the real conversations between friends. Not the saying but the never needing to say, is what counts.”

Skyfie 29
Laat ons Jesus aanbid in die stilte 
Miskien moet ons bid soos Moeder Teresa:

“O Gees van God, laat ons Jesus in ons harte aanbid, wat 30 jaar uit sy 33 jaar in stilte deurgebring het, wat Sy openbare bediening begin het deur 40 dae in stilte deur te bring, wat dikwels op ’n berg eenkant en alleen in die nag in stilte deurgebring het.  Laat ons Jesus aanbid in die stilte. Amen.”

Skyfie 30
Onthou:  Stilte het meer musiek daarin as enige lied (Christina Rossetti).  God praat in die stiltes, net hulle wat ore het, hoor! 

Skyfie 31
7. Fokus op wat God nou doen
Ons fokus op wat God nou doen en waarheen God ons lewe rig

Skyfie 32
8. Antwoord met jou lewe
Ons besluit op ’n gepaste reaksie op wat God gegee/ gedoen/ gesê het

Skyfie 33
Magla – die dogter wat buite die boks gedink het ... en 39 ander cool Bybelkarakters

Skrywers: Christelle Bekker en Nico Simpson

‘n Lekkerlees en interaktiewe boek vir families om gereeld saam die Here te ontmoet en te aanbid.

Lees saam, speel saam, groei saam.

